
E giudicavi (feûa quarche eccezion)

Quella che ô mondo ô ciamma civiltæ,

A peste do bon senso e da raxon,

Un complesso d'inezie e vanitæ,

Un delirio da stolida ambizion,

Ch'a s'ha creôu nêuve necessitæ;

In sostanza uña nêuva azzunta strana

A-i guai inerenti ä condizion umana:

E che per conseguenza voî çercavi

Un tempo e un stato de l'umanitæ,

Non fûnestôu da incomodi e da aggravi,

E de perfetta e vea feliçitæ;

E sciccomme ne-a vostra no-ô trovavi

E ne-e diverse precedenti etæ,

Immaginavi un secolo rimoto

Secolo a-ô volgo di profani ignoto;

E che ô ciammavi pe-a so sorprendente

Bellezza e perfezion secolo d'öu,

Ne-ô quæ viveiva uña beata gente,

Pe-a quæ a virtù e ô bon senso ô l'ëa un tesöu:

Che non povea, ma attiva e diligente

A laôava pe gusto e pe resciöu;

Semplice, ma non zotica e ignorante,

Libera e allegra, ma non petulante;

Genii, da-e muse, replico, inspiræ

Vegnî in questa bell'isoa a contemplâ

Cö gran Colombo quella bella etæ

Ne-î vostri estri sublimi immaginâ!..

Ma se mai chi per caxo no a trovæ

Cosci perfetta, comme a v'ëa inspirâ,

O ve rappresentava a vostra idea,

Pù ghe a trovieî reale e tutta vea...

